ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԱՏԱԿԱՆ ՕՐԵՆՍԳՐՔՈՒՄ
ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ  ԿԱՏԱՐԵԼՈՒ ՄԱՍԻՆ»

Հոդված 1. Հայաստանի Հանրապետության 2007 թվականի  փետրվարի 21-ի դատական օրենսգրքի (այսուհետ՝ Օրենսգիրք) 74-րդ հոդվածի 1-ին մասը շարադրել հետևյալ խմբագրությամբ՝

«1. Դատավորների ընդհանուր ժողովն իր կազմից ձեւավորում է էթիկայի եւ կարգապահական հարցերի, ուսումնական հարցերի և դատավորների գնահատման հանձնաժողովները»:
Հոդված 2. Օրենսգրքի 74-րդ հոդվածում լրացնել 4.1 մաս հետևյալ բովանդակությամբ՝

«4.1. Դատավորների գնահատման հանձնաժողովի (այսուհետ՝ գնահատման հանձնաժողով) կազմում ընդգրկվում է 7 անդամ, որոնցից երկուսը՝ Երևան քաղաքի ընդհանուր իրավասության առաջին ատյանի դատարանների դատավորներից, երկուսը՝ ՀՀ մարզերի ընդհանուր իրավասության առաջին ատյանի դատարանների դատավորներից, իսկ երկուսը՝ վերաքննիչ դատարանների դատավորներից, մեկը՝ վճռաբեկ դատարանի դատավորներից: Դատարանների նախագահները չեն կարող ընդգրկվել գնահատման հանձնաժողովի կազմում:»
Հոդված 3. Օրենսգիրքը լրացնել 12.1 գլխով՝ հետևյալ բովանդակությամբ.
« ԳԼՈՒԽ 12.1 ԴԱՏԱՎՈՐՆԵՐԻ ԳՈՐԾՈՒՆԵՈՒԹՅԱՆ ԳՆԱՀԱՏՈՒՄԸ
Հոդված 96.1. Դատավորների գործունեության գնահատումը 
1. Առաջին ատյանի, վերաքննիչ և վճռաբեկ դատարանի դատավորների գործունեությունը, պաշտոնում նշանակման օրվան հաջորդող երկրորդ տարվանից  հետո, ենթակա է պարբերաբար գնահատման: 
2. Դատավորների գործունեության գնահատման նպատակն է՝
1) բացահայտել և դատավորներին մատնանշել իրենց աշխատանքի արդյունավետությունը բարելավելու ուղիները, 
2) նպաստել  դատավորների կողմից իրենց գործունեության ինքնավերլուծությանը, 
3) դատավորների ծառայողական առաջխաղացման ցուցակները կազմելիս նպաստել լավագույն թեկնածուների ընտրությաը:  

3. Դատավորների գործունեության գնահատումը կազմակերպում և անցկացնում է  գնահատման հանձնաժողովը: 

4. Դատարանների նախագահների խորհուրդը սահմանում է դատավորների գործունեության  գնահատման կարգը, ժամանակացույցը ու մեթոդաբանությունը: 

Հոդված 96.2. Դատավորների գործունեության գնահատման չափանիշները 

1. Դատավորների գործունեության գնահատումն իրականացվում է քանակական և որակական չափանիշների հիման վրա:

2. Քանակական չափանիշների հիման վրա դատավորների գործունեության գնահատումն անցկացվում է յուրաքանչյուր տարի՝ գործերի կառավարման համակարգչայնացված ծրագրի միջոցով, որը վարում է դատական դեպարտամենտը: 
3. Որակական չափանիշների հիման վրա դատավորների գործունեության գնահատումն անցկացվում է երեք տարին մեկ անգամ` գնահատման ժամանակահատվածում ընգրկված երեք տարիների տվյալների հիման վրա: 
4. Ըստ քաղաքացիական, քրեական և վարչական գործերի առաջին ատյանի դատարանի դատավորների գործունեության գնահատման քանակական չափանիշներն են՝
1) դատավորի քանակական կատարողականությունը և աշխատանքային ծանրաբեռնվածությունը,

2) դատավորի կողմից դատավարական ժամկետների պահպանումը,

3) ըստ գործերի առանձին տեսակների գործերի քննության միջին տևողությունը (հաշվարկի միավոր` օր): 

5. Սույն հոդվածի 4-րդ մասի 1)-ին կետով նախատեսված՝ դատավորի քանակական կատարողականությունը և աշխատանքային ծանրաբեռնվածությունը գնահատվում է դատավորի անհատական աշխատանքային ծանրաբեռնվածության գործակցով, որը որոշվում է  տարվա ընթացքում դատավորի անհատական քանակական կատարողականի գործակցի և տարվա համար դատարանի միջին քանակական կատարողականության գործակցի հարաբերությամբ՝ սույն հոդվածի 6-րդ և 7-րդ մասերին համապատասխան:

6. Տարվա ընթացքում դատավորի անհատական քանակական կատարողականի գործակիցը որոշվում է  տարվա ընթացքում դատավորի կողմից ավարտված բոլոր գործերի հարաբերությամբ նախորդ տարվանից փոխանցված դատական գործերի և տարվա ընթացքում դատավորին հանձնարարված բոլոր նոր դատական գործերի (հանած տարվա ընթացքում դատավորի վարույթում գտնվող բոլոր  կասեցված դատական գործերը) գումարին:

7. Տարվա համար դատարանի միջին քանակական կատարողականության գործակիցը որոշվում է տարվա ընթացքում դատարանի կողմից ավարտված բոլոր դատական գործերի հարաբերությամբ նախորդ տարվանից փոխանցված (բոլոր դատավորների մոտ) բոլոր դատական գործերի և տարվա ընթացքում դատարան ներկայացված բոլոր դատական գործերի  (հանած տարվա ընթացքում դատարանում բոլոր դատավորների վարույթում գտնվող բոլոր կասեցված  դատական գործերը) գումարին:
8. Սույն հոդվածի 4-րդ մասի 3)-րդ կետով նախատեսված՝ գործի քննության միջին տևողությունը գնահատելու համար Դատարանների նախագահների խորհուրդը սահմանում է գործերի քննության միջին տևողության ուղենիշային ժամկետներ՝ ըստ քաղաքացիական, քրեական և վարչական գործերի առանձին տեսակների և բարդության:

9. Դատավորների գործունեության գնահատման որակական չափանիշներն են.

1) Իրավաբանական գիտելիքները՝
ա) նյութական և դատավարական իրավունքը կիրառելու հմտությունները,

բ) գործն ըստ էության լուծող դատական ակտերը հիմնավորելու որակը.
2) Մասնագիտական կարողությունները՝
ա) մասնագիտական վարքագծի կանոնների պահպանումը, բացառությամբ այն դեպքերի, երբ դատավորը այդ կանոնների չպահպանման համար սույն օրենսգրքով սահմանված կարգով ենթարկվել է կարգապահական պատասխանատվության,
բ) դատավարության մասնակիցների նկատմամբ անկողմնակալ    վերաբերմունքը,
գ) դատական նիստին ժամանակին ներկայանալը,

դ) ինքնատիրապետումը պահպանելու կարողությունը.
3) Հաղորդակցման հմտությունները՝
ա) դատական ակտերի հստակությունը, տրամաբանական և   ընկալելի    

     լեզվով կազմված լինելը, 

բ) դատական նիստի ընթացքում խոսքի   հստակությունը և      
              ընկալելիությունը,
գ) դատական նիստի ընթացքում լսելու կարողությունը.
4) Մասնագիտական ներգրավվածությունը՝
ա) մասնակցությունը դատական իշխանության ինքնակառավարման մարմինների աշխատանքներին,

բ) մասնակցությունը օրենսդրության զարգացման միջոցառումներին,
գ) գիտելիքները և հմտությունները (այդ թվում՝ ոչ իրավաբանական) զարգացնելու նպատակով դատավորի մասնակցությունը կրթական և մասնագիտական վերապատրաստման ծրագրերին,
դ) արդարադատության իրականացման համար անհրաժեշտ համակարգչային և տեխնիկական այլ միջոցներին տիրապետելու հմտությունները,
ե) մասնագիտական գիտելիքներով և փորձով փոխանակվելու պատրաստակամությունը.

5) Կազմակերպչական հմտությունները (գնահատվում է միայն դատարանների նախագահների և վճռաբեկ դատարանի պալատների նախագահների պարագայում)՝
ա) նպատակներ սահմանելու և դրանց հասնելուն ուղղված մարդկային ու նյութական ռեսուրսները կազմակերպելու ունակությունը, 

բ) գործընկեր դատավորներին և դատական ծառայողներին մոտիվացնելու ունակությունները,

գ)  գործընկեր դատավորների և դատական ծառայողների հետ հարաբերությունների որակը: 

10. Քանակական չափանիշներով վերաքննիչ և վճռաբեկ դատարանի դատավորների գործունեությունը գնահատելիս սույն հոդվածի 4-րդ մասով նախատեսված քանակական չափանիշները գնահատվում են այն դատական կազմերի մասով, որոնց մասնակից է եղել այն դատավորը, որի գործունեությունը գնահատվում է: 
11. Սույն հոդվածի 9-րդ մասին համապատասխան որակական չափանիշների հիման վրա դատավորների գործունեության գնահատումը իրականացվում է Դատարանների նախագահների խորհրդի կողմից սահմանված կարգով և մեթոդաբանությամբ՝ հետևյալ եղանակներով.
1) դատավորների կողմից միմյանց գնահատելու միջոցով, որի համար վիճակահանությամբ ընտրված դատավորները, մասնակցելով դատական նիստերին, լսելով դատական նիստերի արձանագրություններ կամ  ուսումնասիրելով դատական ակտեր, գնահատում են դատավորի գործունեությունը. 
2) համապատասխան դատարանի բոլոր դատավորների (բացի դատարանի նախագահից) կողմից գնահատվելու միջոցով՝ միայն սույն հոդվածի 9-րդ մասի 5)-րդ կետով նախատեսված չափանիշի  դեպքում: 
12. Սույն հոդվածի 11-րդ մասի 1)-ին կետով նախատեսված  գնահատմանը որպես գնահատողներ մասնակցում են գնահատման հանձնաժողովի անդամ չհանդիսացող այն դատավորները, որոնք ունեն դատավորի պաշտոնում աշխատանքի առնվազն երեք տարվա ստաժ, վերջին գնահատման ընդհանուր արդյունքներով՝ 96.3-րդ հոդվածի 11-րդ մասով նախատեսված լավ կամ  բարձր գնահատական և սույն հոդվածի 16-րդ մասին համպատասխան զրկված չեն գնահատմանը մասնակցելու իրավունքից: Որպես կանոն դատավորները պետք է գնահատվեն նույն ատյանի դատավորների կողմից: Գնահատմանը  չեն կարող մասնակցել գնահատման հանձնաժողովի անդամները: 
13. Դատավորները չեն կարող հրաժարվել այլ դատավորների գնահատմանը մասնակցությունից, բացառությամբ սույն հոդվածի 15-րդ մասի 1-ին կետով նախատեսված դեպքերում գնահատման հանձնաժողովի կայացրած համապատասխան որոշման: 

14.  Դատավորների գնահատմանը մասնակցող դատավորները անցնում են վերապատրաստում՝ գնահատման հմտությունների վերաբերյալ: 

15. Դատավորների գնահատմանը մասնակցող դատավորը պարտավոր է.

1) գնահատման հանձնաժողովին անհապաղ գրավոր հայտնել, եթե տեղյակ է այնպիսի փաստերի կամ հանգամանքների, որոնք կարող են ողջամիտ կասկած հարուցել համապատասխան դատավորի գնահատմանը նրա մասնակցության անկողմնակալության մեջ.

2) պահպանել գնահատման արդյունքների գաղտնիությունը.

3) գնահատման հանձնաժողովին անհապաղ հայտնել գնահտաման գործընթացի վրա ցանկացած ապօրինի ներգործության փորձի կամ միջամտության մասին:

16. Սույն հոդվածի 15-րդ մասով նախատեսված պրատականությունները չկատարելու դեպքում, դատավորը զրկվում է գնահատմանը հաջորդող 5 տարիների ընթացքում գնահատմանը մասնակցելու իրավունքից, իսկ 15-րդ մասի 1-ին և 2-րդ կետերով նախատեսված դեպքերում՝ նրա կողմից կատարված գնատահման արդյունքերը նաև առոչինչ են համարվում: 

17.  Սույն հոդվածի 15-րդ մասի 1-ին կետով նախատեսված հաղորդումը ստանալու դեպքում գնահատման հանձնաժողովը որոշում է կայացնում գնահատմանը դատավորի մասնակցության նպատակահարմարության վերաբերյալ:  

18. Սույն հոդվածի 11-րդ մասի 1)-ին կետով նախատեսված  գնահատման համար պետք է հաշվի առնվեն առնվազն 5 դատական նիստի, 5 դատական նիստի արձանագրության և 5 գործն ըստ էության լուծող դատական ակտի տվյալները:  
19. Դատարաննների նախագահների խորհուրդը սահմանում է սույն հոդվածի 11-րդ մասում նշված անձանց կողմից լրացվող հարցաթերթիկների, ինքնագնահատման հաշվետվությունների ձևաչափը, հարցաթերթիկների լրացման և գնահատման կարգը: 

20.  Դատավորի գործունեությունը գնահատելիս գնահատողի կողմից պետք է տրվի յուրաքանչյուր չափանիշի համար տրված գնահատականի հիմնավորում՝ գնահատման համար հիմք հանդիսացած փաստերի նշումով: 

21.  Գնահատման ենթակա յուրաքանչյուր չափանիշի համար դատավորին շնորհվում է համապատասխան միավոր՝ Դատավրանների նախագահների ների խորհրդի կողմից սահմանված առավելագույն և նվազագույն միավորների միջակայքում:  

22.  Քանակական  չափանիշների հիման վրա դատավորի գործունեության գնահատականը  կազմում է սույն  օրենսգրքի 96.3-րդ հոդվածի  10-րդ մասով նախատեսված գնահատման  ընդհանուր արդյունքների 40, իսկ որակական չափանիշների հիման վրա գնահատականը՝ 60  տոկոսը: 
Հոդված 96.3. Դատավորների գործունեության գնահատման արդյունքների ամփոփումը
1. Դատավորների գործունեության գնահատման արդյունքները ամփոփելիս գնահատման հանձնաժողովը ստուգում է.

1) գնահատման ընթացակարգերի պահպանվածությունը,

2) գնահատման արժանահավատությունը՝ հաշվի առնելով գնահատման թերթիկներում տեղ գտած հիմնավորումները, ինչպես նաև սույն օրենսգրքի 154-րդ հոդվածի 1-ին մասին համապատասխան ստացված հաղորդումները:

2. Եթե գնահատման հարցաթերթիկները չեն պարունակում հիմնավորում կամ թերի են հիմնավորված, գնահատման հանձնաժողովը իրավասու է հարցաթերթիկները ուղարկել գնահատումն իրականացրած անձանց վերահիմնավորման, իսկ այն դեպքում, երբ գնահատման արժանահավատությունը կարող է կասկածի տակ առնվել՝  կազմակերպել վերագնահատում՝ Դատարանների նախագահների խորհրդի կողմից սահմանված կարգով:  

3. Դատավորների գործունեության գնահատման արդյունքներով գնահատման  հանձնաժողովը յուրաքանչյուր դատավորի համար կազմում է անհատական գնահատման թերթիկ՝ յուրաքանչյուր չափանիշով տրված գնահատականների և հիմնավորումների նշումով:

4. Դատավորի անհատական գնահատման թերթիկը ուղարկվում է համապատասխան դատավորին:

5. Անհատական գնահատման թերթիկը ստանալու օրվան հաջորդող  երեք շաբաթյա ժամկետում դատավորը գնահատման  հանձնաժողով է ներկայացնում իր ինքնագնահատման հաշվետվությունը, որը պետք է ներառի գնահատվող ժամանակահատվածում սույն օրենսգրքի 96.2-րդ հոդվածի 4-րդ և 9-րդ մասերով նախատեսված չափանիշների գնահատման համար կարևոր նշանակություն ունեցող տեղեկություններ:

6. Դատավորի ինքնագնահատման հաշվետվության մեջ տեղ գտած տեղեկությունների հիման վրա գնահատման  հանձնաժողովը ամփոփում է գնահատման արդյունքները՝ ըստ անհրաժեշտության  վերանայելով  դատավորի անհատական գնահատման թերթիկում տեղ գտած գնահատումները:

7. Սույն հոդվածի 6-րդ մասին համապատասխան կազմված դատավորի անհատական գնահատման թերթիկը ուղարկվում է համապատասխան դատավորին: Անհատական գնահատման թերթիկի վերաբերյալ դիտողություններ և առաջարկություններ չունենալու դեպքում,  ստանալու օրվան հաջորդող երեքշաբաթյա ժամկետում,  դատավորը ստորագրում է այն և ուղարկում գնահատման  հանձնաժողով: 
8. Անհատական գնահատման թերթիկում տեղ գտած գնահատման  արդյունքների հետ անհամաձայնություն ունենալու դեպքում, այն ստանալու օրվան հաջորդող երեքշաբաթյա ժամկետում, դատավորը կարող է գրավոր ներկայացնել իր պատճառաբանված առարկությունները, որի հիման վրա գնահատման հանձնաժողովը երեքշաբաթյա ժամկետում կայացնում է որոշում: 

9. Գնահատման արդյունքների վերաբերյալ գնահատման հանձնաժողովի  որոշումները կարող են բողոքարկվել վարչական դատարան:

10. Դատավորների գործունեության գնահատման ընդհանուր արդյունքները հաշվարկվում են սույն օրենսգրքի 96.2-րդ հոդվածի 2-րդ մասով նախատեսված գնահատման 3 տարիների և 96.2-րդ հոդվածի 3-րդ մասերով նախատեսված գնահատման արդյունքների հիման վրա:
11. Դատավորների գործունեության գնահատվում է սույն հոդվածի 10-րդ մասով նախատեսված գնահատման ընդհանուր արդյունքներով, որի հիման վրա, ըստ Դատարանների նախագահների խորհրդի կողմից սահմանված միավորների սանդղակի, դատավորների գործունեությունը դասակարգվում է հետևյալ  չորս խմբերի.

1) բարձր,

2) լավ,

3) միջին, 

4) ցածր: 

12. Դատավորների գործունեության գնահատման արդյունքներով բացահայտված ընդհանուր խնդիրները, ինչպես նաև առանձին դատավորների վերաբերյալ ցածր արդյունքները ենթակա են քննարկման գնահատման հանձնաժողովում: 

13.  Գնահատման հանձնաժողովը յուրաքանչյուր դատավորի ուղարկում է նրա գնահատականը՝ նշելով սույն հոդվածի 11-րդ մասով նախատեսված դրան համապատասխանող խումբը: Գնահատման արդյունքների վերաբերյալ տեղեկությունները տրամադրվում են  նաև այն դատարանի նախագահին, որտեղ աշխատում է դատավորը: 
14.  Դատավորի գնահատման արդյունքների վերաբերյալ անհատական գնահատման թերթիկները պահվում են դատավորի անձնական գործում:   
Հոդված 96.4. Դատավորների գործունեության գնահատման հետևանքները

1. Եթե դատավորի գործունեությունը  սույն օրենսգրքի 96.3-րդ հոդվածի 10-րդ մասով նախատեսված գնահատման  ընդհանուր արդյունքներով գնահատվել է ցածր, գնահատաման հանձնաժողով որոշում է ընդունում դատավորին պարտադիր լրացուցիչ վերապատրաստման ուղարկելու մասին՝ նախազգուշացնելով սույն հոդվածի 3-րդ  մասով նախատեսված հետևանքների մասին: Գնահատման հանձնաժողովի որոշման մեջ նշվում է դատավորի  վերապատրաստման ուղղվածությունը:

2. Դատավորի գործունեության՝ սույն օրենսգրքի 96.3-րդ հոդվածի 10-րդ մասով նախատեսված գնահատման  ընդհանուր արդյունքներով  գնահատման հանձնաժողովը կարող է դատավորին առաջարկել անցնել լրացուցիչ վերապատրաստման դասընթացներ,  եթե գնահատմամբ բացահայտվում է որոշակի հարցերի վերաբերյալ նրա հմտությունները կատարելագործելու անհրաժեշտություն:
3. Եթե սույն  օրենսգրքի 96.3-րդ հոդվածի  10-րդ մասով նախատեսված գնահատման ընդհանուր արդյունքներով երկու անգամ անընդմեջ դատավորի գործունեությունը գնահատվում է ցածր, ապա գնահատման հանձնաժողովը միջնորդություն է ներկայացնում Արդարադատության խորհուրդ՝ դատավորի լիազորությունների դադարեցման վերաբերյալ: 
4. Սույն հոդվածի 3-րդ մասով նախատեսված դեպքերում Արդարադատության խորհուրդը, դատավորի լիազորությունների դադարեցման վերաբերյալ հարցի քննության ժամանակ, ստուգում է գնահատման ընթացակարգերի պահպանվածությունը և որոշում է կայացնում լիազրությունների դադարեցման  է վերաբերյալ սույն օրենսգքրի 167-րդ հոդվածով սահմանված կարգով: 
5. Եթե սույն օրենսգրքի 96.3-րդ հոդվածի 10-րդ մասով նախատեսված գնահատման  ընդհանուր արդյունքներով դատավորի գործունեությունը գնահատվել է ցածր, դատավորը չի կարող դիմել ծառայողական առաջխաղացման ցուցակներում ընդգրկվելու կամ դատարանի նախագահի թափուր պաշտոնը համալրելու համար՝ մինչև սույն օրենսգրքի 96.3-րդ հոդվածի 10-րդ մասով նախատեսված  գնահատման արդյունքների հաջորդ ամփոփումը:
6. Այն դատավորները, որոնց գործունեությունը սույն օրենսգրքի 96.3-րդ հոդվածի  10-րդ մասով նախատեսված  գնահատման  ընդհանուր արդյունքների հիման վրա երկու անգամ անընդմեջ գնահատվել է բարձր, դատավորների ծառայողական առաջխաղացման ցուցակում ընդգրկվելու համար դիմելիս ունեն ցուցակում ընդգրկվելու նախապատվության իրավունք: 
7. Եթե ծառայողական առաջխաղացման ցուցակում ընդգրկվելու համար դիմել է ցուցակի համապատասխան բաժինը լրացնելու  համար անհրաժեշտ քանակից ավելի՝ նախապատվության իրավունք ունեցող թեկնածու, ապա Արդարադատության խորհուրդը նրանց վերաբերյալ անցկացվում է սույն օրենսգրքի 137-րդ և 138-րդ հոդվածներով նախատեսված կարգով քվեարկություն: 
8.  Այն դատավորները, որոնց գործունեությունը սույն օրենսգրքի 96.3-րդ հոդվածի  10-րդ մասով նախատեսված  գնահատման  ընդհանուր արդյունքների հիման վրա երկու անգամ անընդմեջ գնահատվել է առնվազն լավ, դատավորների ծառայողական առաջխաղացման ցուցակում ընդգրկվելու համար դիմելիս սույն հոդվածի 6-րդ մասով նախատեսված անձանցից հետո ունեն ցուցակում ընդգրկվելու նախապատվության իրավունք՝ սույն հոդվածի 7-րդ մասով սահմանված կարգով:»: 
Հոդված 4. Oրենսգրքի 109-րդ հոդվածը շարադրել հետևյալ խմբագրությամբ.
«Հոդված 109. Հարցերի քննության կարգը Արդարադատության խորհրդում
1. Նիստը վարողը բացում է Արդարադատության խորհրդի նիստը` հայտարարելով, թե ինչ հարց է ենթակա քննության, ինչպես նաև խորհրդի անդամների համաձայնությամբ սահմանում է նիստի օրակարգում ընդգրկված հարցերի քննության կարգը, ղեկավարում է նիստի ընթացքը:

2. Արդարադատության խորհրդի նիստերը դռնփակ են, բացառությամբ դատավորին կարգապահական պատասխանատվության ենթարկելու գործերի:

3. Դատավորին կարգապահական պատասխանատվության ենթարկելու գործերն Արդարադատության խորհրդի որոշմամբ անցկացվում են դռնփակ` օրենքով նախատեսված դեպքերում և կարգով՝ հանրության բարքերի, հասարակական կարգի, պետական անվտանգության, դատավարության մասնակիցների անձնական կյանքի կամ արդարադատության շահերի պաշտպանության նկատառումներով:»։
Հոդված 5. Օրենսգրքի 112-րդ հոդվածի 2-րդ մասում «ուսումնական հարցերի հանձնաժողովը» բառերից հետո լրացնել «, Դատավորների ընդհանուր ժողովի գնահատման հանձնաժողովը» բառերը:
Հոդված 6. Օրենսգրքի 135-րդ հոդվածը շարադրել հետևյալ խմբագրությամբ.
«Հոդված 135.
Դատավորների ծառայողական առաջխաղացման ցուցակի կազմման, դատարանի նախագահի, վերաքննիչ դատարանի դատավորի, վճռաբեկ դատարանի պալատի դատավորի և նախագահի նշանակման հետ կապված` քվեաթերթիկներով քվեարկության ժամանակ հաշվի առնվող հատկանիշները 

1. Արդարադատության խորհրդի անդամը դատավորների ծառայողական առաջխաղացման ցուցակի կազմման, դատարանի նախագահի, վերաքննիչ դատարանի դատավորի, վճռաբեկ դատարանի պալատի դատավորի և նախագահի նշանակման վերաբերյալ  քվեաթերթիկներով քվեարկելիս հաշվի է առնում սույն օրենսգրքի 96.2-րդ հոդվածին համապատասխան քանակական և որակական չափանիշների հիման վրա դատավորների գնահատման արդյունքները:
2. Դատավորների ծառայողական առաջխաղացման ցուցակների կազմման ժամանակ հաշվի են առնվում առնվազն վերջին 2 անգամ դատավորների գործունեության գնահատման սույն օրենսգրքի 96.3-րդ հոդվածի 10-րդ մասով  նախատեսված ընդհանուր արդյունքները, որոնք տրամադրվում են Արդարադատության խորհրդին: 

Հոդված 7. Օրենսգրքի 153-րդ հոդվածի 2-րդ մասը շարադրել հետևյալ խմբագրությամբ.

«2. Դատավորի կարգապահական պատասխանատվության հիմքերն են՝
1) արդարադատություն իրականացնելիս նյութական նորմի ակնհայտ և կոպիտ խախտումը, որը կատարվել է կոպիտ անփութությամբ.

 2) արդարադատություն իրականացնելիս դատավարական նորմի ակնհայտ և կոպիտ խախտումը, որը կատարվել է կոպիտ անփութությամբ.

3) դատավորի կողմից վարքագծի կանոնների կոպիտ կամ պարբերաբար խախտում թույլ տալը.

4) դատավորի կողմից սույն օրենսգրքի 12-րդ հոդվածով, 72-րդ հոդվածով, 96.2-րդ հոդվածի 15-րդ մասով, 105-րդ հոդվածի 2-րդ մասով, 156-րդ հոդվածի 3-րդ մասով, 159-րդ հոդվածի 3-րդ մասով, 167-րդ հոդվածի 3-րդ մասով, ինչպես նաև «Արդարադատության ակադեմիայի մասին» Հայաստանի Հանրապետության օրենքով նախատեսված պարտադիր վերապատրաստում անցնելու և փորձաշրջանի ղեկավարի իր համար սահմանված պարտականությունները չկատարելը.
5) սույն օրենսգրքով սահմանված կարգով էթիկայի հանձնաժողովին արդարադատության և օրենքով նախատեսված այլ լիազորությունների իրականացման կապակցությամբ իր գործունեությանը միջամտելու կամ օրենքով չնախատեսված այլ ներգործության մասին չհայտնելը:
Հոդված 8.  Օրենսգիրքը լրացնել հետևյալ բովանդակությամբ 153.1-րդ և 153.2-րդ հոդվածներով.
«Հոդված 153. 1. Կարգապահական պատասխանատվության ենթարկելու նպատակով վարույթ հարուցելու ժամկետները
1. Դատավորին կարգապահական պատասխանատվության ենթարկելու նպատակով վարույթը կարող է հարուցվել`
1) սույն օրենգրքի 153-րդ հոդվածի 2-րդ մասի 1-ին և 2-րդ կետերով նախատեսված հիմքերով՝ տվյալ գործով կամ հարցով  վերջնական դատական ակտն օրինական ուժի մեջ մտնելուն հաջորդող մեկ տարվա ժամկետում.

2) սույն օրենգրքի 153-րդ հոդվածի 2-րդ մասի 3-րդ կետով նախատեսված հիմքով՝ կարգապահական պատասխանատվության հիմքը հայտնաբերելուց հետո` մեկամսյա ժամկետում, բայց ոչ ուշ, քան հիմքը ծագելուց վեց ամիս հետո.
3) սույն օրենգրքի 153-րդ հոդվածի 2-րդ մասի 4-րդ կետով նախատեսված հիմքով վարույթը կարող է հարուցվել կարգապահական պատասխանատվության հիմքը հայտնաբերելուց հետո` եռամսյա ժամկետում, բայց ոչ ուշ, քան հիմքը ծագելուց մեկ տարի հետո.
4) սույն օրենգրքի 153-րդ հոդվածի 2-րդ մասի 5-րդ կետով նախատեսված հիմքով վարույթը կարող է հարուցվել դատավորի կողմից խախտումը կատարելուց հետո` մեկամսյա ժամկետում.
5) սույն օրենսգրքի 153-րդ հոդվածի 6-րդ կետով նախատեսված հիմքով վարույթը կարող է հարուցվել խախտումը հայտնաբերելուց հետո` եռամսյա ժամկետում, բայց ոչ ուշ, քան խախտումից մեկ տարի հետո:

Հոդված 153. 2. Նյութական և դատավարական նորմի ակնհայտ և կոպիտ խախտումը կոպիտ անփութությամբ
1. Սույն գլխի իմաստով ակնհայտ խախտում է համարվում դատավորի կողմից արդարադատու​թյան իրականացման ընթացքում նյութական կամ դատավարական նորմի այնպիսի խախտում թույլ տալը, որի առկայությունը չի կարող կասկածի տակ դրվել որևէ ողջամիտ իրավական ենթադրությամբ կամ փաստարկով: 

2. Սույն գլխի իմաստով նյութական կամ դատավարական նորմի կոպիտ խախտումներ կարող են համարվել, մասնավորապես, հետևյալ դեպքերը ՝
1) իրավաբանական ուժ չունեցող նորմատիվ իրավական ակտը կամ նորմատիվ իրավական ակտի դրույթ կիրառելը,
2) անձին օրենքով չնախատեսված պատասխանատվության ենթարկելը,
3) ՀՀ սահմանադրական դատարանի որոշումների եզրափակիչ մասում բացահայտված օրենքի դրույթի սահմանադրաիրավական բովանդակությանը հակասող դատական ակտ կայացնելը,
4) Մարդու իրավունքների եվրոպական դատարանի որոշման եզրափակիչ մասին հակասող դատական ակտ կայացնելը,
5) դատական ակտով պետական կամ տեղական ինքնակառավարման մարմիններին այնպիսի լիազորություն վերապահելը, որը նախատեսված չէ ՀՀ Սահմանադրությամբ կամ օրենքով,
6) անհամաչափ պատասխանատվության միջոց նշանակելը,
7) պատասխանատվություն սահմանող կամ պատասխանատվությունը խստացնող օրենք հետադարձ ուժով կիրառելը,
8)  ՀՀ Սահմանադրությամբ նախատեսված մարդու և քաղաքացու հիմնական իրավունքները և ազատությունները խախտելը, եթե դրա արդյունքում  խախտվել է ՀՀ Սահմանադրության 16-րդ հոդվածով նախատեսված անձի անձնական ազատության և անձեռնմխելիության իրավունքը, այդ թվում նաև համաներման ակտի սխալ կիրառումը, 

9)  գործի քննությունը պարբերաբար և անհիմն հետաձգելը օրենքով նախատեսված հիմքերի բացակայության դեպքում,
10)  գործը քննելը գործին մասնակցող անձանցից որևէ մեկի բացակայությամբ, որը պատշաճ ձևով չի տեղեկացվել նիստի ժամանակի և վայրի մասին,
11)  գործը ոչ օրինական կազմով քննելը կամ դատական ակտ կայացնելը դատական ակտը ոչ այն դատավորի (դատավորների) կողմից ստորագրելը, որը (որոնք) կայացրել է (են) այն,
12)  գործին մասնակից չդարձված անձանց իրավունքները և պարտականություններն ուղղակիորեն շոշափող դատական ակտ կայացնելը, բացառությամբ այն դեպքի, երբ դատարանը քննվող գործի մասին ծանուցել է տվյալ անձին, սակայն վերջինս չի ցանկացել ներգրավվել գործին,
13)  նյութական կամ դատավարական նորմի ակնհայտ և կոպիտ այլ խախտումներ, որոնք հանգեցրել են անձի՝ համապատասխան իրավական ակտերով երաշ​խավորված իրավունքների կոպիտ սահմանափակմանը կամ դրանցից զրկելուն և ազդել են կամ կարող էին ազդել գործով ճիշտ դատական ակտի կայացման վրա:
3. Սույն գլխի իմաստով նյութական կամ դատավարական նորմի ակնհայտ և կոպիտ խախտումը կոպիտ անփութությամբ է, եթե դատավորը  չի նախատեսել է նյութական կամ դատավարական նորմի խախտման հնարավորությունը, թեև տվյալ իրադրությունում պարտավոր էր և կարող էր նախատեսել դրանք :»:
Հոդված 9. Օրենսգրքի 154-րդ հոդվածի 1-ին մասից հանել «աշխատանքային կարգապահության կամ» բառերը, 
Հոդված 10.  Օրենսգրքի 162-րդ հոդվածի 1-ին մասի 2.1-րդ կետը շարադրել հետևյալ խմբագրությամբ.

«2.1. վարույթը հարուցող անձը խախտել է դատավորի նկատմամբ կարգապահական վարույթի ընթացքի համար սույն օրենսգքով սահմանված ժամկետները:»:

Հոդված 11. Օրենսգրքի 167-րդ հոդվածի 1-ին մասում լրացնել հետևյալ բովանդակությամբ նոր 6-րդ կետ.
«6)  սույն  օրենսգրքի 96.3-րդ հոդվածի  10-րդ մասով նախատեսված գնահատման ընդհանուր արդյունքներով երկու անգամ անընդմեջ դատավորի գործունեությունը գնահատվել է ցածր:»: 
Հոդված 12.  Ուժը կորցրած ճանաչել օրենսգրքի 25-րդ հոդվածի 1-ին մասի 2-րդ կետը, 78-րդ հոդվածի 1-ին մասի 7-րդ կետը և 155-րդ հոդվածի 5-րդ մասի 1-ին կետը:

Հոդված 13. Եզրափակիչ և անցումային դրույթներ

1. Սույն օրենքը, բացառությամբ 6-րդ հոդվածի, ուժի մեջ է մտնում 2015 թվականի հունվարի 1-ից: 

2. Սույն օրենքի 6-րդ հոդվածը ուժի մեջ  է մտնում 2018 թվականի հունվարի 1-ից: 

3. Մինչև սույն օրենքի 6-րդ հոդվածի 2-րդ մասով նախատեսված քանակի գնահատման արդյունքների առկայությունը, Դատական օրենսգրքի 135-րդ հոդվածի հիման վրա դատավորների ծառայողական առաջխաղացման ցուցակի կազմման, դատարանի նախագահի, վերաքննիչ դատարանի դատավորի, վճռաբեկ դատարանի պալատի դատավորի և նախագահի նշանակման ժամանակ հաշվի են առնվում այդ պահի դրությամբ առկա գնահատման արդյունքները: 
4. Հայաստանի Հանրապետության բոլոր դատավորների գործունեության՝ սույն օրենքով նախատեսված՝ օրենսգրքի 96.2-րդ հոդվածի 2-րդ  մասով նախատեսված առաջին գնահատումը սկսվում է 2015 թվականի հունվարի 1-ից: 

